
ACTA  DA XUNTA ORDINARIA DA FACULTADE DE HISTORIA DO 8 DE 
XULLO DE 2025

Asistentes: 
 
Presidente 
Prada Rodríguez, Julio 
 
Vicedecanos 
Presedo Garazo, Antonio 
Arribas Álvarez, Mª Carmen 
 
Secretario 
Rodríguez Teijeiro, Domingo 
 
PDI 
De Uña Álvarez, Elena de 
López Díaz, María 
Pérez Losada, Fermín 
Vaquero Díaz, Mª Beatriz 
 
PDI contratado 
Campos Álvarez, Xosé Ramón 
 
Representante alumado 3º ciclo 
 
PAS 
Castro Vázquez, Mª Carmen 
 
Excusan asistencia 
PDI 
Comendador Rey, Mª Beatriz 
Reboreda Morillo, Susana 
 
 

A reunión realizase de xeito presencial na sala de 
profesorado (Edificio de Facultades) e de xeito 
telemático na Sala de Xuntas 1 da Facultade de 
Historia, coa participación dos membros que se 
citan á marxe o martes 8 de xullo ás 12,30 h en 
segunda e definitiva convocatoria, co obxecto de 
tratar os seguintes puntos da orde do día: 
 
 

1. Aprobación, se procede, da acta correspondente á 
sesión ordinaria do día 8 de maio de 2025. 

2. Informe do presidente. 
3. Aprobación, se procede, da renovación dos membros 

da comisión permanente da Facultade de Historia. 
4. Aprobación, se procede, do cambio de horario do 

grupo G1, na materia de Historia da Arte 
contemporánea do mércores de 12-13h ao luns de 09-
10h por incompatibilidade horaria do profesor 
encargado da docencia; da sesión informativa do TFG 
do 26 ao 19 de setembro; e do calendario do TFG 
(Solicitude de defensa pasa do 15 ao 19 de xuño; 
límite depósito pasa ao 19 de xuño; defensa pasa ao 
29-30 xuño-01 xullo). 

5. Aprobación, se procede, da planificación docente 
(guías) do Centro para o curso 2025-2026. 

6. Asuntos de urxencia. 
7. Rolda de intervencións. 

 O decano dá lectura aos nomes dos membros da Xunta de Facultade que 
desculpan a súa ausencia á sesión, e que se relacionan á marxe desta acta.  
 
 

1. Aprobación, se procede, da acta correspondente á sesión ordinaria 
do día 8 de maio de 2025. 

 
A Acta é aprobada por asentimento. 
 

2. Informe do presidente. 

O decano informa que se continúa cos traballos de recollida de 
evidencias e elaboración de documentación para o proceso de 
Acreditación Institucional da ACSUG que deberá pasar o noso Centro e 
que se ben aínda non se nos comunicou oficialmente a data da visita 
institucional no caso do programa de doutoramento semella que vai a 
ser o 18 de setembro e non sabemos se coincidirá coa do Centro. 
Informa, a continuación que a profesora Beatriz Comendador promoveu 
xunto coa Universidade Autónoma do Estado de Morelos unha iniciativa 
dentro do programa de Aprendizaxe Colaborativo en Liña, que 
finalmente parece que se poderá impartir como un proxecto piloto. 
Respecto ás accións de captación informa que o máis destacado dende a 
última Xunta celebrada no mes de maio estivo no desenvolvemento da 
campaña a cargo da empresa Nassas que nesta ocasión partía da premisa 
da existencia dun contexto de sobresaturación e competencia 
informativa desmesurada e do auxe das fake news e prescriptores 
dixitais sen fundamento para deseñar unha campaña arredor do claim 
«Que non che conten Historias. Fai Historia con nós» para o que se 
deseñaron os habituais materiais dixitais dos que destaca especialmente 
os tres vídeos curtos para a súa difusión en redes sociais. Segundo o 
informe, só entre o 3 e o 26 de xuño, se produciron en Instagram 
1.024.630 de visualizacións e 1.001 clics cun investimento de 1.800 € (é 
dicir, cada «clic» supuxo un custe de 1,80€ para o orzamento da 
Facultade). En TikTok, os 3 vídeos da Facultade alcanzaron 2.140.203 
impresións e 3.591 click, que cun investimento de 1.700€ supoñen 0,47€ 
por clic. Tamén se promocionou a campaña en Facebook cun 
investimento de 400€ para obter 82 clic, o que sopoñen nada menos que 
4,98€ por clic. O decano manifesta que, segundo ven insistindo en 
diferentes Xuntas de Centro, na súa opinión, este tipo de campañas teñen 
unha incidencia moi relativa na captación do alumnado: cifras de 
3.200.000 visualizacións e impresións e case 4.700 clic non se 
corresponden coas 24 preinscricións que tiñamos no remate do 
devandito prazo o 26 de xuño fronte ás nada menos que 38 do pasado 
ano. No caso de Santiago, pasouse de 168 a 118 preiscricións nas 
mesmas datas, o que indica claramente que por riba do éxito das 
campañas están tendencias estruturais moito máis complexas e incide, 

asemade, nas dificultades que estes números implican para acadar o 
obxectivo final de 45 matrículas entre Grao e PCEO. Engade que hoxe 
mesmo recibiu o primeiro informe do representante do reitor na CIUGA 
que dá conta dun total de 31 alumnos e alumnas convocados, 27 deles en 
primeira preferencia e cunha nota de corte de 6,12. Estas cifras no caso 
do PCEO son, respectivamente, de 5 e 4 persoas. Pola contra, Santiago 
pechou a súa lista de espera xeral con 110 convocados en primeira 
preferencia e unha nota de corte de 7,30. 
Lembra que continúa aberto o prazo para o gasto de material docente e 
laboratorios e, nese senso, agradece á profesora Beatriz Vaquero e ao 
profesor Francisco Javier Pérez Rodríguez a cesión á Facultade da 
cantidade asignada ao laboratorio de Historia Medieval e Ciencias e 
Técnicas Historiográficas, importe cuxo destino final estará en función 
dos gastos que finalmente se imputen polo profesorado e a Área de 
Apoio ás partidas de Mobiliario e Equipamento e das necesidades das 
aulas (canóns e instalacións) cara mediados do mes de setembro. 
Informa, asemade, que a reclamación realizada por un alumno á 
Valedora da Universidade relativa a un suposto de discriminación do 
alumnado semipresencial como consecuencia da non gravación das 
clases por unha parte do profesorado, pechouse coa estimación por 
parte daquela de que non existía tal suposto de discriminación. Porén, o 
decano reitera a oportunidade de realizar as mesmas na medida en que 
serva para facilitar a aprendizaxe deste tipo de alumnado que segue a 
representar unha porcentaxe significativa do total dos matriculados. 
 

3. Aprobación, se procede, da renovación dos membros da comisión 
permanente da Facultade de Historia. 

 
O decano explica que conforme á normativa vixente, os membros da 
Comisión Permanente deben cesar cando se produce o nomeamento dun 
novo decano ou a reelección do mesmo. A súa proposta é que continúen 
os mesmos, é dicir, o decano como presidente, os dous vicedecanos, o 
secretario, as profesoras Yolanda Barricocanal, Beatriz Comendador, 
María López e María Beatriz Vaquero en representación do PDI, A. Tierra 
Lozano en representación do estudantado e María del Carmen Castro en 
representación do PTXAS. 
 

4. Aprobación, se procede, do cambio de horario do grupo G1, na 
materia de Historia da Arte contemporánea do mércores de 12-13h 
ao luns de 09-10h por incompatibilidade horaria do profesor 
encargado da docencia; da sesión informativa do TFG do 26 ao 19 de 
setembro; e do calendario do TFG (Solicitude de defensa pasa do 15 
ao 19 de xuño; límite depósito pasa ao 19 de xuño; defensa pasa ao 
29-30 xuño-01 xullo). 

O decano explica que os cambios veñen motivados, nos dous primeiros 
casos por incompatibilidade horaria do profesorado implicado e no caso 
do calendario do TFG pola necesidade de aproximar na medida do 
posible o noso calendario á data de peche de actas de prácticas do PCEO. 
 

5. Aprobación, se procede, da planificación docente (guías) do Centro 
para o curso 2025-2026. 

 
O decano comeza por agradecer o traballo realizado pola profesora 
Beatriz Vaquero en todo o que implica a tarefa de actualización e 
revisión das guías docentes que, como todos os anos, foron remitidas 
pola coordinadora do título á Delegación de Alumnado para a súa 
revisión. Engade que neste curso académico os cambios foron mínimos 
e que só na materia do TFG introduciuse un texto destinado a deixar 
constancia explícita das consecuencias que sobre a súa avaliación terá o 
uso indebido ou fraudulento da Intelixencia Artificial, texto que le a 
seguir: 
 
O TFG poderá consistir nun traballo de carácter experimental, teórico, 
de investigación ou manexo de fontes históricas, producións artísticas, 
elementos cartográficos, etc., de revisión bibliográfica ou afondamento 
temático, nun informe de traballo de campo ou nunha memoria de 
actividades (xestión cultural e patrimonial, museos, aplicacións 
tecnolóxicas, etc.)en campos relacionados coa Titulación. Calquera que 
sexa a súa natureza, esixe aplicar e desenvolver de forma integrada os 
contidos formativos e as competencias asociadas ao título, polo que toda 
forma de plaxio, deshonestidade académica ou uso indebido ou 
incorrecto da Intelixencia Artificial (IA) dará lugar á súa cualificación 
cun “cero”. Enténdese por uso indebido ou incorrecto da IA o seu 
emprego para xerar texto ou para reescribir textos de terceiros 
presentando o resultado como orixinal; utilización de IA para o deseño 
metodolóxico, a resolución de cuestións de carácter interpretativo ou de 
problemas ou análise de fontes sen realizar por si mesmo o exercicio 
cognitivo asociado a estas; omisión das fontes das que provén a 
información citada; suplantación de autoría; inclusión de citas ficticias 
ou non verificadas; emprego de IA —aínda declarando o seu uso— sen 
reelaboración, reflexión e aporte persoal que evidencie a insuficiencia de 
traballo autónomo; etc. 
 
 
 

6. Asuntos de urxencia. 

Non hai. 
 

7. Rolda de intervencións. 

Non hai. 
 
 
 
 
 
 
 
Remata a sesión ás 13,00 h do día 8 de xullo de 2025, da que eu como 
secretario dou fe co visto e prace do decano. 
 
 
 
  O decano        O secretario  
  
 
 
 
Julio Prada Rodríguez    Domingo Rodríguez Teijeiro 

